
Ag Èisteachd ri Clann agus gam Freagairt
An Seòmar-clas Truacanta agus 

Co-cheangailte.
	Ag Èisteachd ri Clann agus gam Freagairt
An uair a bhios tu ag innse don chloinn sa chlas agad mu na seiseanan, dh’fhaodadh gum bi feadhainn dhiubh airson bruidhinn riut mu nithean sònraichte.  Tha am pàipear seo a’ toirt beagan stiùiridh air mar a bheir thu taic do chlann ma tha iad airson bruidhinn riut, ach gabhaidh a chleachdadh cuideachd mar stiùir airson luchd-obrach na sgoile air fad.
 

	Prìomh phuingean

	· Is urrainn do dh’inbhich a tha math air èisteachd taic a thoirt do chlann a bhith a’ faireachdainn sàbhailte mu fhaireachdainnean agus mu mheòrachadh mun deidhinn.

· Le bhith a’ cuideachadh clann a’ bruidhinn mu na faireachdainnean aca, bidh sin gam misneachadh a bhith mothachail air na faireachdainnean aca agus a bhith a’ gabhail riutha is a’ cnuasachadh orra seach a bhith gan cur an gnìomh san dòigh-ghiùlain aca. Bidh e cuideachd feumail dhaibh fad am beatha airson dèiligeadh ri ro-uallach.
· Tha èisteachd eadar-dhealaichte ri cluinntinn.  Is e pròiseas gnìomhach a tha ann far a bheilear a’ tighinn gu co-dhùnadh mothachail a bhith ag èisteachd ri teachdaireachdan an labhraiche agus a bhith gan tuigsinn.  

· Bu chòir do luchd-èisteachd a bhith neo-phàirteil agus gun a bhith a’ toirt breith; tha seo a’ ciallachadh nach bu chòir dhaibh taobh seach taobh a ghabhail no a thighinn gu beachd, gu h-àraidh tràth sa chòmhradh.  Tha èisteachd ghnìomhach cuideachd mu fhoighidinn – bu chòir gabhail ri stadan beaga agus greiseagan sàmhchair.    
· Tha e nas cudromaich a bhith deònach èisteachd is a bhith a’ nochdadh co-fhaireachdainn agus co-fhulangas na a bhith a’ cleachdadh dòighean-obrach sònraichte sam bith. 

· Tha air leth deatamach a bhith a’ cruthachadh àrainneachd sa chlas far a bheil a’ chlann a’ faireachdainn gu bheil e ceart gu leòr am faireachdainnean is am fèin-fhiosrachaidhean a cho-roinn.  Tha e cudromach gum bi fios aig clann gu bheilear a’ gabhail ris na fèin-fhiosrachaidhean aca is a’ toirt àite dhaibh is nach eilear a’ toirt breith orra.  
· Bu chòir roghainn a bhith aig clann air na nithean, a tha iad a’ co-roinn agus an uiread a tha iad a’ co-phàirteachadh. Is dòcha gun toir e greis earbsa a thogail.
· Cuimhnich gum bu chòir a dhèanamh soilleir do chlann nach tèid am fiosrachadh a bhios iad a’ co-roinn a chom-phàirteachadh a chaoidh do dhaoine eile mur a biodh iad ann an cunnart bho dhochann no ann an cunnart eile.   
[image: image2.jpg]


[image: image3.jpg]


[image: image4.jpg]


[image: image5.jpg]



[image: image6.jpg]



                                                                                                                                                                                      

	Molaidhean airson Èisteachd Ghnìomhach


	Seall gu bheil cùram ort mun deidhinn – Fòcasaich air an neach eile le do chonaltradh, briathrach agus neo-bhriathrach.   Cleachd do shùilean agus do bhodhaig airson conaltradh.  Bi mothachail air àm, tòna, agus àirde do ghutha. 

Bi foighidneach – Is dòcha gum bi feum ann air grunnan oidhirpean mus co-roinn am pàiste am faireachdainnean no am fèin-fhiosrachaidhean; leig leotha ùine a bhith aca airson stadan beaga agus sàmhchairean.  Bidh feum aig a’ phàiste earbsa a chur annad. 

Cleachd ceistean fosgailte a dh’fheumas freagairt nas mionaidich na ‘tha/chan eil’ agus lean seo le bhith gam misneachadh ‘innis dhomh tuilleadh’.  Seallaidh seo gur e àite sàbhailte a tha sa chonaltradh far nach eile beachdan no breithneachaidhean air an cur orra agus far nach eil freagairt sam bith ceart no ceàrr.  

Can air ais e – Dèan cinnteach gu bheil thu air a thuigsinn, ach na cuir stad orra agus na tabhann fuasglaidhean.  

Bheir seo fois-inntinn don phàiste gu bheil thu ag èisteachd riutha, agus faodaidh tusa dèanamh cinnteach gu bheil thu a’ cluinntinn nan nithean a tha iadsan ag iarraidh ort a chluinntinn, seach am mìneachadh agad fhèin den chonaltradh.  

Biodh misneachd agad – Na bi air do chur dheth le freagairt àicheil agus na bi a’ faireachdainn gum feumar sàmhchair a sheachnadh no dèiligeadh ri cùisean mòra nad aonar. 
– https://www.samaritans.org/scotland/how-we-can-help/support-and-information/worried-about-someone-else/difficult-conversations/

	Abairtean Feumail

	Innis dhomh tuilleadh mu dheidhinn sin

Saoilidh mi gu bheil sin cudromach

Tha na faireachdainnean agad ceart gu leòr 

Faodaidh sinn obrachadh tron seo còmhla

Tha mi faicinn gu bheil seo doirbh dhut

Bha siud dha-rìribh ….dhut

Tha mi gad chluinntinn, tha mi ann an seo dhut, agus fuirichidh mi còmhla riut

Cha mhair mar a tha thu a’ faireachdainn an-dràsta gu bràth

Tha e ceart gu leòr a bhith a’ faireachdainn mar a tha thu

Tha e furasta a thuigsinn gu bheil thu a’ faireachdainn

Leigidh sinn ar n-anail, stadaidh sinn.  Stad, gabh air do shocair, smaoinich airson mionaid
Cuimhnich nuair ….(thoir seachad eisimpleir math mu phàiste a’ dèanamh na cùise gu math)

Bidh mi thall ann an seo an uair a bhios tu gam iarraidh


	Ceistean Feumail

	· A bheil thu airson bruidhinn ann an seo?  An àiteigin eile?  An-dràsta?  A-rithist?

· Tha e na cheist orm a bheil  ….

· Dè thachair?

· Ciamar a tha thu a’ faireachdainn?

· An cuidicheadh e ma….?

· An urrainn dhut mo chuideachadh gus an tuig mi?

· Tha e na cheist orm a bheil thu a’ faireachdainn ….?
· A bheil càil ann as urrainn dhomh a dhèanamh airson cuideachadh?

· A bheil rudeigin ann a chuidicheadh an-dràsta – bàla son ro-uallach a lùghdachadh? Ceòl sìtheil, tarraing anail, tarraing dhealbhan dathte, deoch uisge msaa
· A bheil càil eile ann a dhèanadh cuideigin eile a chuidicheadh tu?

· Dè a chuidich thu san àm a chaidh seachad gus faireachdainn nas fheàrr?

· Dè as urrainn dhuinn ionnsachadh bho seo?

· Dè tha am faireachdainn seo a’ feuchainn ri innse dhuinn? 


….
	Gnothach Mòr, Gnothach Beag
(air atharrachadh bho Ylvisaker, M., & Feeney, T. (2008))

	Is e modh-obrach a tha seo a tha toirt cothrom do chlann faighinn a-mach mun bhun-bheachd ‘Gnothach Mòr, Gnothach Beag’. Gabhaidh a chleachdadh an uair a bhios e iomchaidh clann a chuideachadh a bhith ag aithneachadh dè tha cudromach agus dè nach eil cudromach.  Is dòcha gun cuidich seo clann gun a bhith cho draghail mu ghnothaichean beaga agus a bhith a’ faicinn ghnothaichean mòra mar nì cudromach.
Gabhaidh am bun-bheachd ‘Gnothach Mòr, Gnothach Beag’ a thoirt a-steach do chlas, do bhuidheann beag no do phàiste fa leth.  Thoir seo a-steach aig àm an uair nach eil a’ chlann troimh-chèile/iomagaineach air chor ’s gum faod iad dèiligeadh ris agus meòrachadh air airson cleachdadh aig àm eile. 


	GNOTHACH MÒR
Faodaidh gnothach mòr a bhith mar rud:
· nach fhaigh thu seachad air gu luath
· nach urrainn dhut a leigeil seachad

· a tha a’ toirt buaidh air do shàbhailteachd fhèin no air sàbhailteachd dhaoine eile

· a tha ag atharrachadh rudeigin cudromach airson ùine fhada

· a tha a’ ciallachadh gu bheil thu a’ call rudeigin nach fhaigh thu air ais

Eisimpleirean de Ghnothaichean Mòra

· Tha am peata agad a’ bàsachadh

· Chan eil biadh a-staigh san taigh fad seachdain

· Thuit thu is bhris thu do chas
· Chaidh briseadh a-steach dhan taigh agad.
· Tha ball den teaghlach uabhasach tinn
	Gnothach Beag
Faodaidh gnothach beag a bhith mar rud:

· a tha gad bhuaireadh gu ìre

· as urrainn dhut a sheachnadh

· a tha a’ ciallachadh beagan atharrachaidh nad phlanaichean

· nach eil ag atharrachadh càil a tha cudromach 

· a tha na dhuilgheadas dìreach airson greiseag

· as urrainn dhut cur suas ris gus am faigh thu na tha thu dha-rìribh ag iarraidh

Eisimpleirean de Ghnothaichean Beaga

· Dhìochuimhnich thu an obair-dachaigh agad
· Thuit thu agus gheàrr thu do ghlùin

· Chaidh cuideigin romhad san loidhne

· Cha d’ fhuair thu cuireadh gu pàrtaidh
· Bha thu ag argumaid le caraid


	Facail, Abairtean is Ceistean airson Còmhradh air Gnothach Mòr

Gnothach Beag

	Iarr air a’ phàiste a’ chùis a chomharrachadh/ainmeachadh agus faighnich dhiubh:

· An e gnothach mòr no gnothach beag a tha seo?

· Mur eil am pàiste cinnteach, cuidich iad

· Cuimhnich dè bha sinn a’ ciallachadh le gnothach mòr/gnothach beag
· ’S e gnothach beag a tha seo oir …. agus is urrainn dhut/dhuinn…
· An uair a tha an rud na ghnothach mòr dhan phàiste, iarr orra an duilgheadas fhuasgladh.
· An urrainn dhuinn an gnothach mòr seo a dhèanamh na ghnothach beag….?  Dè ma …?


	Goireasan
Bhidio Gnothach Mòr Gnothach Beag 
https://www.youtube.com/watch?v=W3ifIowPdtQ

